Polisi Iaith Urdd Gobaith Cymru

 ‘Nod Urdd Gobaith Cymru yw sicrhau cyfle, trwy gyfrwng yr iaith 

Gymraeg, i holl ieuenctid Cymru ddatblygu’n unigolion cyflawn; 

a’u galluogi i chwarae rhan adeiladol yn y gymdeithas, gan feithrin

sgiliau personol a chymdeithasol. Cyflawnir hyn trwy’r ddelfryd o 

wasanaeth i Gymru, i Gyd-ddyn ac i Grist.’

Cymraeg yw iaith swyddogol yr Urdd. Mae’n rhaid sicrhau fod pob polisi a lunir yn gydnaws â’n nod fel mudiad. Mae dyletswydd arnom hefyd i hyrwyddo'r mudiad i'r di-Gymraeg yng nghyd-destun ein polisi cyfle cyfartal.

Dylem felly ystyried pob sefyllfa pan fyddwn yn cyfathrebu â’n haelodau, a/neu eu rhieni a’n harweinyddion, neu unrhyw gynulleidfa arall yn enw Urdd Gobaith Cymru.

1.
SEFYLLFAOEDD CYHOEDDUS

Cyffredinol

Os gwyddoch fod y gynulleidfa i gyd yn deall Cymraeg, yna dylid defnyddio’r Gymraeg yn unig i’w hannerch. 

Os yw’r gynulleidfa’n cynnwys pobl nad ydynt yn medru’r Gymraeg, yna dylid naill ai sicrhau fod offer cyfieithu ar gael, neu annerch yn y Gymraeg yn gyntaf ac yna yn y Saesneg bob yn ail. Dylid rhoi blaenoriaeth i’r Gymraeg.

Dylid gwneud cyhoeddiadau sy’n ymwneud ag iechyd a diogelwch yn ddwyieithog.

Cystadlaethau Chwaraeon

Cymraeg yw’r brif iaith a ddefnyddir. Dylid rhoi geirfa yn cyfieithu’r prif eiriau a ddefnyddir yng nghyswllt y cystadlaethau dan sylw yn y rhaglen, neu ar bosteri. Dylid rhifo rasys yn glir yn y rhaglen ac ar safle'r gystadleuaeth.  Gellir cyhoeddi yn ddwyieithog – ond dylid rhoi blaenoriaeth i’r Gymraeg bob amser.

Eisteddfodau

Ceir canllawiau clir a phendant ynglŷn â Rheol y Gymraeg yn y Rhestr Testunau. Y Gymraeg yn unig a ddefnyddir ar y llwyfan. Dylid cynnwys geirfa i gynorthwyo’r di-Gymraeg i ddeall y rhaglen. Mae rhestr geirfa ar gael o’r Swyddfa Ganolog yn Aberystwyth.

Pwyllgorau 

Cynhelir holl bwyllgorau’r Urdd yn uniaith Gymraeg. Pe codai yr angen i gynnal pwyllgor yn ddwyieithog, yna dylid darparu dwy fersiwn o’r agenda a’r cofnodion, un fersiwn yn y Gymraeg ac un fersiwn yn ddwyieithog gan ddarparu offer cyfieithu ar-y-pryd os yn bosibl.


Disgos

Mewn disgos a gynhelir yn enw'r Urdd mae defnyddio cerddoriaeth offerynnol a chyfuniad o ieithoedd yn dderbyniol, ond dylid sicrhau fod caneuon Cymraeg yn cael eu chwarae yn bennaf ym mhob disgo.

1.
2.
DEUNYDD YSGRIFENEDIG

i. Gweinyddol

a.       Cymraeg yw iaith weinyddol Urdd Gobaith Cymru.
b.       Mae Urdd Gobaith Cymru yn dymuno dylanwadu yn eang yng   

Nghymru a'r byd; felly defnyddir pa bynnag iaith/ieithoedd sy'n

addas i dderbynwyr ein deunydd ysgrifenedig, gan anelu at 

hyrwyddo gwerthoedd a budd y mudiad yn ogystal â 

chyfleoedd i gynyddu'r defnydd o’r Gymraeg gan eraill.  Yn y Gymraeg y dylid ysgrifennu at gyrff cyhoeddus yng Nghymru 

ond gellir gohebu ag unigolion o fewn cyrff / sefydliadau / cwmnïau yn yr iaith sy'n arferol i'r berthynas neu yn ddwyieithog.

c.
Pe gofynnid am ddeunydd yn ddwyieithog gan ganghennau dylid gohebu â nhw yn ddwyieithog.      

Ni ddylid anfon deunydd uniaith Saesneg i ganghennau’r Urdd.

ch.      Mae pob datganiad i'r wasg a ryddheir gan yr Urdd 

yn ddwyieithog.

ii.  Posteri

Dylid cynhyrchu posteri neu daflenni yn uniaith Gymraeg neu’n ddwyieithog gyda'r ddwy iaith yn cael eu harddangos ar yr un ochr i'r ddalen.

iii. Cyhoeddiadau'r Urdd 

Cyhoeddir pob cyhoeddiad yn y Gymraeg. Ychwanegir atodiadau Saesneg i’r cyhoeddiadau lle profir yr angen.  Cyhoeddir Adolygiad Blynyddol a dogfennau polisi cenedlaethol, os dymunir dylanwadu yn eang, yn ddwyieithog. 

iv. Ffurflenni/Hysbysebion

Darperir y rhain yn uniaith Gymraeg, neu’n ddwyieithog pe bai angen gan roi blaenoriaeth i’r Gymraeg, neu gan roi geirfa/esboniad ar waelod y ffurflen / hysbyseb Gymraeg.


v.
Cardiau Aelodaeth

Argreffir holl gardiau aelodaeth Urdd Gobaith Cymru yn uniaith Gymraeg. Dylid anfon nodyn yn egluro i’r arweinydd neu i’r Urddaholic sy’n dymuno gohebiaeth ddwyieithog yn egluro’n union beth yw ystyr geiriad y cerdyn aelodaeth.

3. Y WE
Dylid cael fersiwn Gymraeg a rhai tudalennau dwyieithog o’n gwefan. Dylid nodi mai Cymraeg yw iaith swyddogol yr Urdd ar bob adran o’r we.

4.
ARDDANGOSFEYDD/ARWYDDION

Bydd arddangosfeydd yr Urdd yn uniaith Gymraeg neu’n ddwyieithog gan roi blaenoriaeth i’r Gymraeg.

